
BOSHLANG`ICH SINFLARDA MEHNAT DARSLARI SAMARADORLIGINI OSHIRISH 
Mehnat darslarida o`quvchilar faoliyatining muhim natijasi bu ularning o`rganilayotgan ob’yekt va hodisalarning yangi belgi va xususiyatlarini yanada mustaqil aniqlash, darsdan darsga yanada ham aniqroq va tizimlashtirilib boruvchi xulosalarning chiqarilishidir. Masalan, darslarning birida o`qituvchi o`quvchilar oldiga qog`oz turlarini aniqlash, qog`ozning ko`pgina vazifasiga ega bo`lgan material sifatida umumiy xususiyatlarini hamda qo`llanish va foydalanishning cheksiz miqdordagi shartlarini ta’riflash vazifasini qo`yadi.

O`quvchilar tomonidan bajariluvchi kuzatishlar va tajribalarning muhim natijasi – hayot bilan bog`liqlik, bunda olingan bilim va malakalarning joriy o`quv ishlarida, mehnat daslarida turli buyumlarni tayyorlashda amaliy qo`llanishidir.

Boshlang`ich sinf o`quvchilarini nafaqat ko`ra olishga, balki o`tkaziluvchi kuzatishlar maqsadini qo`ya olish, eng oddiy, amalga oshirish mumkin bo`lgan tajribalarni tashkil eta olish, o`z kuzatishlaridan xulosalar chiqara olish va bu xulosalardan mehnat jarayonida foydalana olishga o`rgatish juda muhim.

Turli materiallarning bir turdagi xususiyatlarni aniqlash va taqqoslash uchun o`tkaziluvchi kuzatishlar va tajribalar katta foyda beradi, masalan, qog`oz va gazlamani, loy va plastilinni, iplar, qog`oz va plastmassa plyonkalarni. Bunda bajariluvchi taqqoslashlar muhim  ahamiyatga ega bo`lib, bolalarga materiallarning farqli xususiyatlari, sifatlarini yaxshiroq o`zlashtirishga yordam beradi.

Kuzatishlar va eng oddiy tajribalarni ko`pincha alohida emas, yo`l-yo`lakay o`quvchilarning u yoki bu buyumlarni tayyorlash bo`yicha oddiy o`quv ishi jarayonida o`tkazishga to`g’ri keladi. Bolalar mehnatini shunday tashkil etish zarurki, ular kuzatishlar va tajribalar o`tkazib, ular bo`yicha xulosalardan shu yerning o`zidayoq foydalanishsin va bu ularga yaxshiroq natijalarga erishishiga yordam berishiga ishonch hosil qilinadi.

O`qituvchi amalda mehnat va turli maxsus kuzatishlar jarayonida olingan bilimlar ishni tez va yaxshi bajarishga yordam berishini ko`rsatganda, o`quvchilar uchun kuzatishlar va tajribalar alohida ma’no kasb etadi. 

Mehnat ta’limi va kasbga tayyorlash vazifalari boshlang`ich maktablarda butun ta’lim va tarbiya tizimida hamda barcha o`quv predmetlari yordamida hal etiladi. Bu o`rinda mehnat darslari yetakchi o`rin tutadi.

         Maktabda muntazam mehnat ta’limining boshlang`ich bosqichi boshlang`ich sinflarda mehnat darslarida va kichik maktab yoshidagi bolalarni qo`lidan keladigan ijtimoiy foydali ishdir. 

         Boshlang`ich maktabdagi mehnat ta’limining asosiy vazifalari mehnatga ahloqiy va ruhiy tayyorlash, o`quvchilarni boshlang`ich  bilimlar bilan qurollantirish, mehnatga amaliy tayorlashdan iboratdir. 

         Mehnatga ahloqiy tayyorlash-o`quvchilarga jamoada ishlashni,  o`zaro do`stona yordamni, ijodiy tashabbuskorlikni, tashkilotchilik qobiliyatlarini namoyish qilish, mehnat kishilari va mehnat natijalarini hurmat qilishga  o`rgatishdan iboratdir.

        Mehnatga ruhiy tayyorlash – o`quvchilarni mehnatga  ruhiy tayyorlash va unda mehnatga nisbatan uning yoshiga mos keluvchi ongli va ijobiy musbatlarni tarkib toptirish, unda amaliy malaka va ko`nikmalarni egallashga qiziqishini shakllantirishdan iboratdir. O`qituvchining vazifasi o`quvchilarga yoshligidan boshlab mehnatning yaxshi tomonlarini singdirishdir. Bolalarni mehnatga qobiliyati har bir kishi uchun zarur bo`lgan vositalarni ishlab chiqarishda qatnashish zarurligini anglashlari juda muhimdir.

Mehnat  malaka va ko`nikmalari bilan qurollantirish, mehnatga amaliy tayyorlash mehnat ta’limining muhim omillaridan biridir. U o`zaro bog`langan bir nechta elementlardan: oddiy asbob va moslamalardan foydalana bilish, u yoki bu materialga ma’lum izchillikda ishlov bera olish, yo`l qo`yilgan xatoni o`z vaqtida aniqlash va to`g`irlay olish kabilardan tarkib topadi. O`quvchilarni  tarbiyalash va ularni bo`lajak amaliy faoliyatga tayyorlashda mehnat malakalari va ko`nikmalari katta ro`l o`ynaydi. Quyi sinf o`quvchilariga mehnat ta’limini berish vazifalaridan biri ularda bir qator mehnat malakalari va ko`nikmalarini  shakllantirishdir. Mehnat malakalari va ko`nikmalari natijasi bo`lib qolmay balki, o`quvchilarni mehnat faoliyatiga, ijtimoiy foydali ishlab chiqarish mehnatini bajarishga jalb qilish sharti hamdir.

         Ko`nikma – bu kishining bilim va tajriba asosida  egallangan, ma’lum harakatni ongli bajarishga bo`lgan qobiliyatdir. Masalan: kartonni kesa bilish ko`nikmasi, qaychini to`g`ri ushlay bilish, harakatni aniq muvofiqlashtirish, yo`nalish, kuch va bosimning tengligini saqlash, qomatni muvofiq keluvchi tarzda tutish degan ma’noni anglatadi. Bu o`rinda ustalik bilan harakat qilib, ma’lum ishning  aniqligiga rioya qilish kerak. Aks holda ish qo`pol chiqishi mumkin. 

        Malaka - bu faoliyatning mashq qilishlar jarayonida yetilgan, mujassamlashgan tajribadir. Bu tez va aniq bajarish, mashq qilish tufayli tarkib topgan ko`nikma yoki bu ma’lum miqdordagi mashq va usullar bajarilganda ko`nikmadan sakrab o`tish degan ma’noni anglatadi. Shuning uchun mazkur ko`nikma agarda malakani yuzaga keltirishni nazarda tutgan mashq va usullar to`g`ri tuzilgan bo`lsa  u to`g`ri malakaga aylanishi mumkin. Biroq malakaning takommillashuv darajasi o`qitishning turli bosqichlarida turlichadir. Uning strukturasi ham o’zgaruvchandir. Mashqlar jarayonida o`quvchilar bajarilayotgan harakatlar murakkablashib borgan sari, asta-sekin oddiy malakalarning murakkab malakalarga birlashuvi sodir bo`ladi.

1-sinf dasturining mazmuni.  Boshlang`ich sinf o`qituvchisi mehnat ta’limi buyicha ishlarni amalga oshirayotganda o`quvchilar u yoki bu ishni bajarish natijasida qanday ko`nikma, bilim va malakalarni egallashlarini aniq bilish kerak. Ana shunday holda o`qituvchi sinf uchun shu vaqtda zarur bo`lgan  materiallarni tanlash imkoniyatiga ega bo`ladi. Bu o`rinda muhimi o`quvchilar mazkur materiallarni tayyorlash jarayonidagi dasturda nazarda tutgan bilim va malakalarni egallab olishlaridan iborat.  

         Birinchi sinfdagi ish turlari qo’yidagilardan iborat.

1. Qog`oz va karton bilan ishlash.

2. Gazlama bilan ishlash.

3. Turli materiallar bilan ishlash.

4. Texnik modellashtirish.

5. Qishloq xo`jaligi mehnati.

2-sinf dasturining mazmuni.  Boshlang`ich sinf  mehnat ta’limi darslaridagi ta’lim-tarbiyaviy vazifalar umumta’lim maktablaridagi mehnat ta’limining umumiy vazifalaridan kelib chiqib, quyidagi mashg`ulot turlari jarayonida amalga oshiriladi.

      1. Qog`oz va karton bilan ishlash.

      2. Gazlama bilan ishlash.

      3. Turli materiallar bilan ishlash.

      4. Texnik modellashtirish.

5. Qishloq xo`jaligi mehnati.

        Har bir o`quv yilida va barcha sinflarda ish turlari shu tartibda olib boriladi. Birinchidan o`quvchilar ma’lum nazariy bilimlarga ega bo`ladilar, ularning fanlararo texnologik xususiyatlarini, ularning hayotda qo`llanilishi bilan tanishadilar. Ikkinchidan materiallarga ishlov berishda eng oddiy usullardan boshlab murakkab usullargacha amaliy o`rganadilar.

Prezidentimiz I.A Karimov ta’kidlaganidek, “Har bir insonning ayniqsa endigina hayotga qadam qo`yib kelayotgan yoshlarning ongiga shunday fikrni singdirish kerakki, ular o`rtaga qo`yilgan maqsadga erishishi o`zlariga bog`liq ekanligini, ya’ni  bu narsalar ularning sobit qadam, g`ayrat, shijoatlariga, to`la-to`kis fidokorligi va cheksiz mehnatsevarliklariga bog`liq ekanligini anglab yetishlari kerak”.

         Mehnatni sharaflash mehnat ahlining qadr-qiymatini uning mashaqqati uchun astoydil kurashish,  o`sib kamol topayotgan yosh avlodga ta’lim-tarbiya berish jarayonida mehnatga munosabatlarini shakllantirish zarur bo`lib, yosh avlod jamiyatimiz taraqqiyotida o`z bilimi: mehnat, kasb-hunarlari bilan hissa qo`shishlari pedagog tarbiyachilarning oldida turgan eng muhim vazifalardan biri hisoblanadi. Boshlang`ich sinf o`quvchilarini qo`l mehnatiga o`rgatishning asosiy maqsadi, boshlang`ich mehnat elementlari bosqichlarini yaxshi bajariladigan ishlarning oddiy elementlari (qog`ozlarni buklash, qirqish, yelimlash, geometrik figuralarni yasash, applikatsiya ishlari)ni yasash bilan boshlaydilar.

         Bundan tashqari qo`l mehnatiga o`rgatishda “Tikish va bichish”, “Pazandachilik”, “Plastilin bilan ishlash”, “ Qog`oz va karton bilan ishlash”, “Applikatsiya va mozayka ishlari” turlari bilan bosqichma-bosqich tanishib boradilar. Har bitta bo`lim o’quvchilarni hayotga mustaqil qilib tarbiyalashda muhim o`rin egallaydi.

       Boshlang`ich sinflarda mehnat ta’limi va tarbiyasining asosiy vazifalari o`quvchilarni mehnatga tayyorlash, o`qitish va umumta’lim maktablarining boshlang`ich sinflarida kasb tanlash izchilligini takomillashtirish, davlat ta’lim standartlari talabi bo`yicha tarbiyalash hamda o`quvchilarni kasb-hunar egasi bo`lib yetkazishda nazariy va amaliy bilim berishlardan tashkil topgan.

Mehnat ta’limiga o’rgatishning ahamiyati  mehnat malakalarini egallash imkoniyatini berish bilan cheklanmaydi, balki bu malakalar hamma uchun kerakligini e’tirof qilish kerak.
       Boshlang`ich sinflarda ish materiallarining mazmuni, hajmi va usullari o`quvchilarning tayyorgarlik bosqichiga mos kelishi zarur. O`quv  materiallarini o`quvchilarga yetkazib berishda faqat soddalashtirish yo`li bilan borish maqsadga muvofiq bo’lmaydi. Bunday yo`l bilan borish o’quvchilarning aqliy rivojlanishi ta’minlay olmaydi. Har bir mavzuni o`rganishda soddadan murakkabga qarab borish maqsadga muvofiqdir.

        Qo`l mehnatiga o`rgatishda turli asbob va uskunalardan foydalanishda xavfsizlik  texnikasi qoidalarini tushuntirish lozim.

Qaychidan foydalanish qoidalari.

         1. Qaychini belgilangan joyda  saqla.

         2.Qaychini uchini yuqoriga qilib ushlama.

         3. Qaychini ochiq holda qoldirma.

         4. Qaychini yurib turganingda ishlatma.

         5. Qaychini faqat yopilgan holda uchidan ushlab o`rtog`ingga ber.

         6. Qaychini shlatayotganda kesilishning yo`nalishi va materialni  

             ushlab turgan chap qo`l  barmoqlarini kuzatib tur.

                                Nina bilan ishlash qoidalari.

         1. Ninani ishlatib bo`lgach, maxsus nina yostiqchaga sanchib qo`y.

         2. Ninanni hech qachon og`zingga solma.

         3. Mavjud ninalarni ignadonda quruq holatda saqla.

         4. Ishdan oldin va ishdan keyin ninalarni sanab ko`r, yetishmagan 

             ninalarni albatta top.

         5. Qog`oz va kartondan narsalarni yasaganda birinchi teshikni 

             albatta bigiz bilan teshib ol.

         Ko`rilgan choralarga qaramay sinfda baxtsiz hodisa ro`y bersa, o`qituvchi birinchi yordamni ko`rsatishi va maktab shifokorini chaqirishi lozim.  Ish xonasida yod, bint solingan aptechka bo`lishi shart.


Hozirgi kunning talabi yoshlarni hayotga har tomonlama tayyor qilib bеrishdan iboratdir. Buning uchun birinchi navbatda, yuksak darajada bilimga ega bo`lish, g`oyaviy jihatdan savodxon bo`lish, mеhnatsеvarlik va ishchanlik tushunchalarini tarkib toptirib, mеhnat tushunchalari bilan qurollangan bo`lishi,  vatanga muhabbat tuyg`ularini shakllantirish, ma’naviyatli, ma’rifatli shaxs sifatida shakllangan bo`lishi lozim.
Xulosa qilib aytganda, hozirgi vaqtda har bir darsda ta’lim tizimida sinalgan va tajribadan o`tgan zamonaviy pedagogik texnologiyalardan foydalanmasdan turib yuksak samaradorlikka erishib bo`lmaydi. Mazkur pedagogik texnologiyalarni egallash har bir mehnat ta’limi o`qituvchisining  vazifasidir. 

